
619 hitz
Hamabi libururen argitalpena babestu dute Arabako Aldundiak eta Bihar elkarteak Kurdistanen. Ume kurduek beren hizkuntzari eusten laguntzeko konpromisoa hartu dute euskal ordezkariek.

Ipuinak haur kurduentzat

Urtzi Urrutikoetxea - Diyarbakir 

Kurdistango umeek kurduerazko ipuin bat izango dute gauero aurki, Euskal Herritik jasotako laguntzarekin. Hala, 365 ipuin bilduko dituzten hamabi liburu argitaratuko dituzte, Arabako Aldundiak finantzatuta, bi eta hamabi urte arteko ume kurduek hezkuntza beren hizkuntzan jaso dezaten. 

Bihar Kurdistanen aldeko elkartasunezko elkarteak bultzatuta, Arabako Aldundiaren laguntza lortu dute Ipuin bat Gauero egitasmoa aurrera eramateko. Diyarbakirren, Ipar Kurdistango hiriburu ez-ofizialean izan dira egunotan. Sur barrutiko udaletxean izenpetu dute udalaren eta Aldundiaren arteko agiria Abdulla Demirbas alkateak eta Xabier Aspuru Arabako Gazteria eta Promozio saileko diputatuak. 

Demirbasek oso hunkituta zegoela esan zuen, «Euskal Herritik jaso dugun elkartasuna ez dugu sekula ahaztuko. Diyarbakirgo umeek hezkuntza beren hizkuntzan jaso dezaten erabakita gaude, ez dugu etsiko oinarrizko eskubide hori lortu arte. Eta liburu hauek oso garrantzitsuak dira bide horretan. Edizioaren zati bat, bestalde, Makhmurgo haurrentzat izango da». Irakeko Kurdistanen dago Makhmur, eremu autonomotik kanpo. 90eko hamarkadan Turkiako militarrek eta paramilitarrek beren herriak suntsitu zituztenetik Makhmurren bizi dira hamar mila iheslari baino gehiago. 

Xabier Aspuruk Euskal Herriak lau hamarkadatan jasandako ukazioa gogorarazi eta Kurdistanen jasotako harrera beroa nabarmendu zuen. Erakunde biek elkarlanean jarraitzeko borondatea azaldu dute. «Lehen urratsa izan da; elkarte berria gara, baina aurrera begira gehiago» egon daitezen dei egin zuen Alex Larragoiti Bihar elkarteko kideak. 
Ez kurdueraz bakarrik 

Kurdistango eta Turkiako hedabide asko bildu ziren aldundiaren eta udalaren arteko hitzarmena izenpetzeko ekitaldira. Aurretik, Sur barrutiko udalbatzan izan ziren euskal ordezkariak. Gehiengoa daukan DTP alderdi kurduko zinegotzien esker ona jaso zuten, baita udalean oposizioan eta Turkiako gobernuan den AKPko eledunena ere. Prentsaurrekoan, Turkiako eskuineko hedabideetako kazetariek «egitasmo hau Espainiatik zergatik babesten» den jakin gura izan zuten. Xabier Aspuru diputatuak Euskal Herriaren eta kurduen arteko antzekotasunak aipatu zituen, «guk ere badakigu zer den hizkuntza ukatua eta debekatua egotea, eta erabateko konpromisoa daukagu edozein herrik bere hizkuntzari eutsi eta gara dezan inolako oztoporik gabe». 

Mundu osoko haurrentzako ipuinak jaso nahi dituzte bilduman. Liburu bakoitzak euskal idazle baten hitzaurrea eraman dezala proposatu die Bihar elkarteak. Diyarbakirgo udalak esan du kurdueraz gain hirian bizi diren beste komunitateentzat ere argitaratuko dutela. Armenierazko eta siriakozko -hizkuntza semita daukan herri kristaua-bertsioak egingo dituztela iragarri du Abdulla Demirbasek. «Goi Mesopotamiako hiri garrantzitsuena da Diyarbakir, kultura eta sinesmenen topagune, eta etorkizunean ere hala izan dadin lanean jarraituko dugu». Martxoko hauteskundeak berriz irabazi zituen arte, ia bi urtez egon zen alkate postutik kanpo Demirbas, Turkiako epaitegiek kargugabetuta, turismo liburuxkak turkieraz gain ingelesez, kurdueraz, armenieraz, arabieraz eta siriakoz argitaratzeagatik. Diru publikoaren erabilera txarra egitea leporatu zioten. Demirbasek ez du etsi, eta «etxe bakoitza eskola» bihurtzeko egitasmoa bultzatu du, kurduerazko irakaskuntzak beharrezko babesa izan artean etxeetan eskolak eman ditzaten. 

Hiriko komunitate erlijiosoekin afaltzera ere gonbidatu dituzte Arabako Aldundiko eta Bihar elkarteko kideak. Buruzagi sunni musulmanak, aleviak, yazidiak -kurduen jatorrizko erlijioa, eguzkia gurtzen duen zoroastrismoarekin lotutakoa-, kristau ortodoxoak eta katolikoak bildu ziren mahai-inguruan. 
Hurrengoa, emakumeak 

Irfan Babaoglu Idazle Kurduen Elkarteko presidenteak ere eskerrak eman zizkien euskal ordezkariei hamabi liburuen argitalpenerako laguntzagatik. Berriki Hego Kurdistango Dohuk hiriarekin senidetu da Diyarbakir, eta Dohukeko idazleekin izandako topaketen antzekoak egitea proposatu zuen Babaogluk, euskal udalekin senidetzeek aurrera eginez gero. Bihar elkartetik hainbat udalekin ari dira hizketan Kurdistango herriekin senidetzeko aukerak aztertzeko. 

Kurduerazko haurrentzako liburuen ekimena bideratuta, baina, emakumeen garapenarekin lotutako egitasmoak bultzatzeko asmoa daukate hurrena. Emakumeak alfabetatzeko zentroan diploma banaketan parte hartu zuten euskal ordezkariek Diyarbakirgo udal arduradunekin batera. «Zapalkuntza eta bazterketa biderkatuta jasaten du emakume kurduak, eta ezinbestekoa da emakumeak beren buruaren kontzientzia hartzea, hezkuntza duina izatea eta prestatzea. Oraindik ere lan eskerga daukagu egiteko», jakinarazi zien Fatma Kasan Emakumeen Mugimendu Demokratiko Askeko kideak. Arabako Aldundiko arduradunek eta Bihar elkarteko kideek aurki emakumeen emantzipazioarekin lotutako egitasmoak bultzatzeko borondatea adierazi zuten. 

